Meddwl am Marc


Marc Pennod 15 adnodau 1-15  

Iesu gerbron Peilat

Wrth i Iesu ymddangos o flaen Peilat r’yn ni’n gorfod gofyn pwy mewn gwirionedd  sy’n gwrando achos pwy.

Beth mae Peilat yn gofyn iddo?
“Felly, ti ydy _____ yr Iddewon.” (adn 2)

Dyma’r tro cyntaf yn efengyl Marc i Iesu gael ei alw’n frenin.  Pam fo Iesu’n ateb cwestiwn Peilat gyda’r geiriau “Ti sy’n dweud.” (adn 2)

Ydy e’n dweud

· ie fi yw’r brenin, neu

· ti sy’n dweud mai fi yw’r brenin.
Pam byddai brenin arall yn fygythiad i Rufeiniwr fel Peilat? Pam oedd hi’n bwysig erbyn hyn i Iesu gael ei alw’n frenin?  Sawl gwaith mae’r term “brenin yr Iddewon” yn cael ei ddefnyddio yma?  Beth mae Marc eisiau dweud wrthon ni am Iesu? 

Mae Peilat yn gofyn yr un cwestiwn i Iesu eto. Pam nad atebodd Iesu Peilat? 

Wrth aros yn dawel

· oedd Iesu’n dweud fod yn rhaid iddo ddiodde fel gwas Duw fel roedd Eseia 53:7 yn dweud, neu

· oedd e falle’n dweud fod yr achos yn ffars pur ac nad oedd am gymryd rhan ynddo?
Cwestiwn: Ydy hi’n well weithiau i ni gadw’n dawel mewn sefyllfa na cheisio ymladd a chega i ddangos ein hunain? Beth mae Iesu’n dangos i ni?

Mae’r dyrfa yn gofyn am ryddhau Barabbas. Ystyr yr enw Barabbas oedd mab i’w dad. Wrth i ni ofyn ‘Pwy yw hwn?’ am Iesu (sef y cwestiwn mae Marc yn ei ofyn dro ar ôl tro yn ei efengyl) rhaid i ni hefyd ofyn ‘mab i bwy yw’r Iesu yma?’

Wrth i’r dorf weiddi ”Croeshoelia fe” sut oedd hi’n bosib bod yr un dorf ychydig yn ôl wedi bod yr un mor brysur un gweiddi “Clod i ti ”(Marc 11:9-10) ac yn croesawu Iesu fel Meseia. Beth oedd wedi digwydd? Pam oedd hi mor bwysig bod Peilat yn plesio’r dyrfa?(adn 15) Oes adegau pan ydyn ni’n dewis yr hyn sy’n anghywir er mwyn plesio pobl?
Pwy felly sy’n symud pethau yn eu blaen?
· Peilat
· y  bobl grefyddol

· y dorf, neu
· Iesu, sy’n aros yn dawel ac yn paratoi ei hun am y gwaith sydd o’i flaen

Gweddi: Diolch fod dy waith yn mynd yn ei flaen er gwaetha’r dorf , y Sanhedrin a Peilat. Maddau i ni ein bod yn rhy aml yn plesio pobl yn lle gwneud yr hyn sy’n iawn. Trugarha wrthon ni Arglwydd Iesu. Amen.

